
ނަޞޭޙަތްތެރި ވެމޭ ހުރިހާކުދިންނަށް ފަށްފަށުން މިރޮނގުން
ނަޞީބު މިދުނިޔެއާއި އާޚިރަތުގާ ޙާޞިލް ކުރުން އެދެމުން

ވަޤުތު ފާއިތު ނުކޮށް ވަޤުތަށް ނުހަނު ޙުރުމަތްތެރިވެ ތިބެގެން
މަގުން ސީދާ ހިނގުމުގާ ޖާނު ޤުރުބާންކޮށްލުމަށް ގޮވަމުން

ޒުވާން ކަމަކީ މި އިންސާނީ ޣަނީމައެކޭ ޔަޤީނުންވެސް
ޒުވާންކަން ތިޔަކުދިން ބޭކާރު ނުކުރާށޭ އެގޮތްމިގޮތުން

ޅައުމުރުގެ ޠޯޢަތަށްވުރެ ލާބަ ހުރި މޮޅު އެއްކަމެއް ނެތްކަން
ޢިބާރާތްކޮށްދެމޭ ތަޤުވާގެ ލަފުޒަށް ޝައުޤުވެރި ކުރަމުން

ދުވަސް މާޒީކުރާށޭ އަޅުކަމުގެ ޢަމަލަށް ސަމާލުވެގެން
ދުވަސްތައް ލެއްވި اللهއަށް ޒިކުރުކޮށް އަދި ޝުކުރު ކުރަމުން

ތިމާ ފާއިތު ކުރާހާ ވަޤުތަކީ ހެޔޮޢަމަލަކާ ނުމެލާ
ދިމާއަށް ހުރި ހަލާކާ ގެއްލުމޭ މަޙުޝަރުގެ މައިދާނުން

ފަލާޙުގެ މޮޅުކަމާ އޭހުރި ނަޞީބުގެ ބޮޑުކަމޭ ލިބެވޭ
ކަލާނގެ ރުއްސެވުން ހޯދައިފި އަޅަކަށް އަދު ބަހާ ޢަމަލުން

ހުރީ الله ޙަޞްރަތުގާ އެފަދަ އިންސާނުނަށް އަގުމާތް
ހުރީ ފައުޒާއި ނަޞްރޭ ޖަންނަތުން ލިބުވާނުގާ މިރޮނގުން

ވަޤުތު ފާއިތުނުކޮށް ތައުބާވެ (އެ) ކީރިތިވަންތަ اللهއަށް
އަޤުލް ބޭނުން ކުރާށޭ ކަންކަމަށް ވިސްނާ ފިކުރު ކުރަމުން

މިއަދު އަހަރެން މިއީ ކުޑަކުއްޖެކޭ (އެހެން) ބުނެ ނުކިޔަމަންތެރިވުން
އެއީ ބޮޑު ގޯހެކޭ ވިސްނާށެ ތިޔަ ހުރިހާ ކުދިން މިރޮނގުން

އެއީ ހަމަ ހެއްލުމެއްކަން ކަށަވަރޭ (އެއީ) މަލްޢޫނު ޝައިޠާނީ
އެއީ ބޮޑު ގެއްލުމެއްކަން ހަނދާން އާކޮށްދެމޭ އަމުދުން

ނެތޭ އެއްވެސް ހެވެއް ތައުބާނުވީނަމަ ޅައުމުރުން ރަނގަޅަށް
ވެޔޭ މިގޮތުން ފަހުން ހަމަ ޢައިބު ނުފެނުންވެސް ތިމާގެ ލޮލުން

ދިމާއަށް އަންނަ ޢާފާތުން ޙިމާޔަތްތެރި ވެގެން އަބަދަށް
ތިމާ ދުރުހެލިވެގަންނާށޭ ނުބައިހާ ފާފަޔާ ކުފުރުން


